
Монгол Улсын Их Хурлын 2015 оны ээлжит бус чуулганы 

Төсвийн байнгын хорооны 8 дугаар сарын 04-ний өдөр

 /Мягмар гараг/-ийн хуралдааны гар тэмдэглэл

Төсвийн байнгын хорооны дарга Б.Болор ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 19 гишүүнээс 10 гишүүн ирж, 52.6 хувийн ирцтэйгээр хуралдаан 10 цаг 00 минутад Төрийн ордны “Б” танхимд эхлэв. 

Чөлөөтэй: Б.Чойжилсүрэн;


Тасалсан: Д.Батцогт, Д.Дэмбэрэл, Д.Оюунхорол, Д.Сумъяабазар, М.Сономпил, Ч.Улаан, Ч.Хүрэлбаатар, Ж.Эрдэнэбат.


Хэлэлцэх асуудалтай холбогдуулан Улсын Их Хурлын гишүүн М.Зоригт хэлэлцэх бусад асуудлын хүрээнд Монгол Улсын төсвийн 2008-2014 онуудын хөрөнгө оруулалтад тусган бүрэн хэрэгжүүлж дууссан, гэрээний үлдэгдэл санхүүжилт бүхий векселиэр санхүүжүүлэх төсөл арга хэмжээнүүдийн хэрэгжилтийн байдлыг шалгах үүрэг бүхий ажлын хэсэг байгуулах тухай асуудлыг хэлэлцье гэсэн горимын санал гаргав. 


Нэг.Эдийн засгийн ил тод байдлыг дэмжих тухай хуулийн төсөл /Засгийн газар 2015.07.03-ны өдөр өргөн мэдүүлсэн, хэлэлцэх эсэх/

Хэлэлцэж бус асуудалтай холбогдуулан Хууль зүйн сайд Д.Дорлигжав, Хууль зүйн яамны Эрх зүйн шинэчлэлийн бодлогын газрын дарга Т.Бат-Өлзий, мөн газрын ахлах мэргэжилтэн Л.Мөнхцэцэг, Татварын ерөнхий газрын дарга Б.Ариунсан, мөн газрын Татварын удирдлага хамтын ажиллагааны газрын дарга Б.Бадрал нар оролцов. 


Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, референт Ц.Батбаатар нар байлцав.  


Хууль санаачлагчийн илтгэлийг Хууль зүйн сайд Д.Дорлигжав танилцуулав. 


Хууль санаачлагчийн илтгэлтэй холбогдуулан Улсын Их Хурлын гишүүн Ц.Даваасүрэнгийн тавьсан асуултад Хууль зүйн сайд Д.Дорлигжав хариулж, тайлбар хийв. 


Б.Болор: - Эдийн засгийн ил тод байдлыг дэмжих тухай хуулийн төслийг чуулганы нэгдсэн хуралдаанаар оруулж хэлэлцүүлэх нь зүйтэй гэсэн саналыг дэмжье гэсэн санал хураалт явуулъя. 


Зөвшөөрсөн:                         10


Татгалзсан:                             0


Бүгд:                                      10

100 хувийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын гишүүн Б.Наранхүү Улсын Их Хурлын чуулганы нэгдсэн хуралдаанд танилцуулахаар тогтов.

Уг асуудлыг 10 цаг 10 минутад хэлэлцэж дуусав.

Хоёр.“Монгол Улсын төсвийн 2008-2014 онуудын хөрөнгө оруулалтад тусган бүрэн хэрэгжүүлж дууссан, гэрээний үлдэгдэл санхүүжилт бүхий векселиэр санхүүжүүлэх төсөл арга хэмжээнүүдийн хэрэгжилтийн байдлыг шалгах үүрэг бүхий ажлын хэсэг байгуулах тухай” Байнгын хорооны тогтоолын төсөл.

Хуралдаанд Төсвийн байнгын хорооны ажлын албаны ахлах зөвлөх Д.Отгонбаатар, референт Ц.Батбаатар нар байлцав.  

Тогтоолын төсөлтэй холбогдуулан Улсын Их Хурлын гишүүн Р.Амаржаргалын тавьсан асуултад Байнгын хорооны дарга Б.Болор тайлбар хийв. 

Б.Болор: - “Монгол Улсын төсвийн 2008-2014 онуудын хөрөнгө оруулалтад тусган бүрэн хэрэгжүүлж дууссан, гэрээний үлдэгдэл санхүүжилт бүхий векселиэр санхүүжүүлэх төсөл арга хэмжээнүүдийн хэрэгжилтийн байдлыг шалгах үүрэг бүхий ажлын хэсэг байгуулах тухай” Байнгын хорооны тогтоолын төслийг батлах санал хураалт явуулъя.

Зөвшөөрсөн:                           9

Татгалзсан:                             1


Бүгд:                                      10

90.0 хувийн саналаар Байнгын хорооны тогтоол батлагдлаа.

Ажлын хэсгийн ахлагчаар Улсын Их Хурлын гишүүн Л.Эрдэнэчимэгийг томилохоор болов.

Хуралдаан 16 минут үргэлжилж, 19 гишүүнээс 10 гишүүн ирж, 52.6 хувийн ирцтэйгээр 10 цаг 16 минутад өндөрлөв.

Тэмдэглэлтэй танилцсан: 


ТӨСВИЙН БАЙНГЫН


ХОРООНЫ ДАРГА                                                              Б.БОЛОР

Тэмдэглэл хөтөлсөн: 


ПРОТОКОЛЫН АЛБАНЫ                                            


ШИНЖЭЭЧ                                                                          Д.УЯНГА

МОНГОЛ УЛСЫН ИХ ХУРЛЫН 2015 ОНЫ ЭЭЛЖИТ БУС ЧУУЛГАНЫ 

ТӨСВИЙН БАЙНГЫН ХОРООНЫ 8 ДУГААР САРЫН 04-НИЙ ӨДӨР /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ

Б.Болор: - Эрхэм гишүүдэд өглөөний мэнд хүргэе. Төсвийн байнгын хорооны 2015 оны 08 дугаар сарын 03-ны өдрийн хуралдааныг эхлүүлье. Ирц 52.6 хувьтай. Ирсэн гишүүд Р.Амаржаргал, Н.Батбаяр, Б.Болор, Д.Ганхуяг, Ц.Даваасүрэн, М.Зоригт, Б.Наранхүү, Я.Санжмятав, Д.Эрдэнэбат, Л.Эрдэнэчимэг. Хуралдаан нээснийг мэдэгдье. 


Байнгын хорооны хуралдаанаар хэлэлцэх асуудлыг танилцуулъя. 2 асуудал байна. Эдийн засгийн ил тод байдлыг дэмжих тухай хуулийн төсөл хэлэлцэх эсэх. 2 дахь асуудал бусад гэсэн ийм 2 асуудал байна. Хэлэлцэх асуудлаар саналтай гишүүд байна уу? М.Зоригт гишүүн.


М.Зоригт: - Энэ би ч хэд хэдэн хүнээс сонслоо л доо. Энэ Ардын намын сайд нар Засгаас гарах, гарахгүйтэй холбогдуулаад хэдийгээр хэлэлцэж эхлээгүй ч гэсэн энэ нэн ялангуяа Сангийн яам энэ тэрээс бол их хэмжээний мөнгийг компаниудад хуваарилах, янз бүрийн үйл ажиллагаа руу санхүүжилт хийх энэ тэр гээд чимээ их яваад байна л даа. Тэгээд үүнийг зүгээр ингээд орхиж болохгүй, тэгээд тэр чинь бас ер нь бол гараад явах нь ойлгомжтой болсон учраас бол түүн дээр нэг Төсвийн байнгын хорооноос нэг хяналт хийдэг юм уу, эсхүл байнгын мониторинг хийх ёстой юм уу энэ асуудлыг нэг цэгцлэхгүй бол болохгүй юм шиг санагдаад байх юм. Тэрийг нэг хэлэлцүүлж өгөөч.

Б.Болор: - М.Зоригт гишүүний саналтай холбогдуулан ер нь Байнгын хороон дээр ч гэсэн ийм санал, гомдлууд бол нэлээн ирсэн байгаа. Тийм учраас Байнгын хорооноос тогтоол гаргая. Энэ тогтоолоор ажлын хэсэг байгуулах тухай. Ажлын хэсэг бол энэ сая М.Зоригт гишүүний хэлсэн асуудлаа хяналт дүгнэлт гаргаад, тэгээд тэр дүгнэлтийг гартал аливаа нэгэн энэ векселиэр энэ тэр санхүүжүүлэх санхүүжилтүүдийг бол гаргахгүй байх ийм одоо тогтоолдоо одоо үүнийг хавсаргаж өгье. Дэмжиж байгаа гишүүд байна уу, дэмжих үү? За юу яая бусад гэдэгт оруулаад ярья. Эхлээд Эдийн засгийн засгийн ил тод байдлыг дэмжих тухай хуулийн төслөө явъя. Хэлэлцэх эсэх.


Эдийн засгийн ил тод байдлыг дэмжих тухай хуулийн төсөл хэлэлцэх эсэх. Төсөл санаачлагчийн илтгэлийг Хууль зүйн сайд Д.Дорлигжав танилцуулна. Д.Дорлигжав сайд, 3 номерын микрофоныг нээчих, 3.

Д.Дорлигжав: - Байнгын хорооны дарга, гишүүд ээ, Гэмт хэргийн нийгмийн аюулын шинж чанар, хэр хэмжээг харгалзаж ял эдэлж байгаа хүмүүсийн зарим ялыг, энэ чинь Өршөөлийн хууль нь биз дээ? Ил тод нь орох юм уу? 2 хууль, Өршөөл нь энэ үү? 


Улсын Их Хурлын 2014 оны Улсын Их Хурлын 2014 оны 34 дүгээр тогтоолоор бизнес, хөрөнгө оруулалтын орчныг сайжруулах, эдийн засгийн идэвхжилийг нэмэгдүүлэх, хувийн хэвшлийг дэмжих ажлын хүрээнд иргэн, аж ахуйн нэгж, байгууллагын татварын ачааллыг бууруулж, тайлагнах журмыг хөнгөвчлөх, ил тод, нээлттэй болгох, зарим татварын хөнгөлөлт үзүүлэх чиглэлээр татварын холбогдох хуульд өөрчлөлт оруулах хуулийн төслийг боловсруулж, өргөн мэдүүлэхийг Засгийн газарт үүрэг болгосны дагуу Эдийн засгийн ил тод байдлыг дэмжих тухай хуулийн төслийг боловсрууллаа. 


Эдийн засгийн ил тод байдлыг бий болгох нь бүх шатны бүртгэл, хяналт, мэдээллийн тогтолцоог боловсронгуй болгож, бүртгэл санхүү, татварын тайлагналын үр дүн хариуцлагыг дээшлүүлэх нөхцөл бүрдэх юм. Энэхүү хуулийн төсөлд татвар, нийгмийн даатгалаас гадна үл хөдлөх эд хөрөнгийн бүртгэл болон хуулийн этгээдийн бүртгэл, нягтлан бодох бүртгэл, хөрөнгө орлогын мэдүүлгийн талаар тусгаж урьд нь гарч байсан хуулиудаас илүү өргөн хүрээг хамарсан зохицуулалт оруулж үүний үр дүнд эдийн засгийн ил тод байдлыг бүрдүүлэх 1 удаагийн журмыг тодорхойлсон болно. 


Эдийн засгийн ил тод байдлыг дэмжих тухай хуулийн төслийг баталж хэрэгжүүлсний үр дүнд илрээгүй байсан орлого, хөрөнгө ил гарснаас цаашид тэдгээрт хууль тогтоомжийн дагуу татвар ноогдуулах боломжтой болж татварын суурь өргөсөх бөгөөд санхүүгийн болон татварын хуурамч тайлангуудыг аливаа хүү, торгуульгүйгээр залруулж зөв голдрилд нь оруулах чиглэлээр бодитой үр дүн гарна гэж хүлээж байна. 


Эдийн засгийн ил тод байдлыг дэмжих тухай хуулийн төслийг хэлэлцэх эсэх асуудлыг хэлэлцэн шийдвэр гаргаж өгөхийг хүсье. Анхаарал тавьсанд баярлалаа.

Б.Болор: - Д.Дорлигжав сайдад баярлалаа. Ажлын хэсгийн нэрс гэж юм байна уу? Уг нь энэ манай ажлын албанаас өгдөг л ёстой юм байгаа юм л даа. За яах вэ. За ингээд цаашаа явъя. Төсөлтэй холбогдуулан, хэлэлцэж байгаа асуудалтай холбогдуулан асуулт асуух гишүүд нэрээ өгье. Дараарай, кнопоо дараарай. Б.Наранхүү гишүүн дарах юм уу, кнопоо. За Б.Наранхүү гишүүнээр тасаллаа. Ц.Даваасүрэн гишүүн.

Ц.Даваасүрэн: - Энэ хуулийн төсөлтэй холбогдуулаад бас янз бүрийн нэг тийм маргаан дагуулсан юмнууд байгаад байгаа юм. Жишээлбэл яах вэ би эдийн засаг хямралтай байгаа үед зарим нэг орлогоо ил тод болгохыг бол бас бусад орнуудад байдаг зүйл гэж бодож байна. Гэхдээ энэ дотроо бас цэнлүүртэй байх хэрэгтэй. Жишээлбэл тэр стратегийн том ордууд, нийт борлуулалтынхаа орлогын 5-хан хувийг Монголд үлдээдэг гэрээ хийсэн нөхдийн асуудлыг бол иймэрхүү зүйлүүдээс бол тусдаа авч үзэх хэрэгтэй. Тэр бусад одоо өөр хэлбэрээр олсон орлого энэ тэрээ нуусан тийм зүйл байгаа бол түүнийгээ ангилж ялгаад, тодорхой хэмжээний бол одоо зах зээлийн шилжилтийн үед ямар нэг хэлбэрээр бас эрх зүйн орчин, эдийн засгийн тогтолцоо өөрөө боловсронгуй биш байсантай уялдуулаад бас ийм далд хэлбэрээр мөнгөө байршуулсан тохиолдол байхыг бол үгүйсгэхгүй. 


Ийм зүйлүүдийг ялгаж, салгаж үзэх бололцоо бий юу? Ялангуяа энэ стратегийн ордууд дээр хар дагуулсан энэ яриаг цаашдаа бол энэ нэг тийшээ болох байх, би тэгж бодож байгаа юм. Асар томоохон хэмжээний мөнгөний асуудал хар дагуулсан яриа байдаг. Энэ бол тусдаа байх ёстой. Улс орноо хохироосон. Хэдхэн том орд дээр бол бид нар хөл дээрээ босох ийм боломж байгаа шүү дээ. Тэгээд Тамсагийн ордоо алдсан. Оюутолгойгоо алдсан. Одоо Тавантолгойгоо алдвал өөр хөл дээрээ босох юмгүй болоод байгаа учраас цаашдаа ордоо алдахгүйн тулд бол бид нар бас ийм зүйлүүд дээр нь бол хатуухан байр суурийг цаашдаа илэрхийлнэ гэсэн ийм хууль эрх зүйн орчныг бүрдүүлэх ёстой. 


Хуулиа дагаад тэр м.хазарт гээд тийм сөрөг дагаврууд бий болдог. Одоо чинь ингээд өршөөгөөд байдаг юм байна лээ гээд ингээд цаашдаа энэ ордуудаа харийнханд ашиггүй өгдөг. Би бол харилцан үр ашигтай бай гэж байгаа юм. 50х50 бай адаглаад. 40х60 ч байсан боллоо шүү дээ. Одоо бол хамгийн дээд тал нь 24 байна. Манай авч байгаа хувь. Тэгээд 5. Тийм учраас адаглаад нэг 40х60 харьцаатай, одоо тэр 10 хувиа алдвал алдана л биз. Тийм болгомоор байна шүү дээ. Гэтэл дээд тал нь 24-хэн хувиа авч суугаад бид нар одоо, тэгээд нөгөө дэлхийн эдийн засгийн өсөлтийг харахаар манайх дэлхийд 3-т. Эхний 3-т байгаа байхгүй юу. 3 дугаар байранд. 7.8 хувиар өссөн эдийн засаг чинь 3-т орж байна шүү дээ. Тэгсэн мөртөө улс орон нь ядуу. Яагаад вэ гэвэл нөгөө мөнгөнийхөө гаргаж байгаа баялгийнхаа орлогын 5-24 хувийг авч байгаа учраас бид тэгж байгаа юм. 


Тэгэхээр үүнийгээ зогсоогоод л нэг адаглаад 50х50 гэж дуугардаг тийм амтай болмоор байна шүү дээ. Тэгэх юм бол энэ 3-хан сая хүн тосгоны хүн ам бол гэдэс цатгалан амьдраад байх бололцоо бол хангалтай ийм баялаг манайд байгаа. Цаашдаа ч олон баялаг гарах байх. Тийм учраас харин энэ хууль дээр сөрөг дагаврууд гаргахгүй байх тал дээр нь ялгаж салгах бололцоо байна уу? 


Б.Болор: - Ажлын хэсэг, Д.Дорлигжав сайд.


Д.Дорлигжав: - Ц.Даваасүрэн гишүүний асуугаад байгаа асуулт бол үндсэндээ нөгөө олон улсын гэдэг юм уу, Засгийн газар, Их Хурлаар баталсан энэ гэрээгээр зохицуулагдсан том аж ахуйн нэгжүүд дээр хийсэн юутай холбоотой асуудал тавигдаж байх шиг байна. Тэгэхээр энэ дотроо бол Монгол Улсад эрх зүйн нөхцөл нь сайжирсан ийм хууль гарах тохиолдолд үйлчилж байхаар, сөрөг одоо хууль гарах юм бол хүлээж авахгүй байхаар ийм тогтвортой байдлыг тогтворжуулсан тийм заалтууд орсон байгаа учраас бол одоо тэр тийм хэмжээний гэрээ хийгдсэн байгууллагууд бол энд одоо хамрагдах, юу энэ хөнгөлөлтийг эдлээд л явна. Яагаад вэ гэвэл тэр бид олон улсын гэрээг нь өөрчилж чадахгүйгээс цааш. 

Б.Болор: - Б.Наранхүү гишүүн. За Б.Наранхүү гишүүн асуухаа болилоо. Микрофоноо хаачих. Гишүүд асуулт асууж дууслаа. Төсөлтэй холбогдуулан үг хэлэх гишүүн байна уу? Алга байна. 


Хуулийн төслийн хэлэлцэх эсэх талаар санал хураалт явуулъя. Эдийн засгийн ил тод байдлыг дэмжих тухай хуулийн төслийг хэлэлцэх нь зүйтэй гэсэн санал хураалт явуулъя. Санал хураалт. 10 гишүүн оролцож, 10 гишүүн дэмжиж санал дэмжигдлээ. Байнгын хорооноос Эдийн засгийн ил тод байдлыг дэмжих тухай хуулийн төслийг хэлэлцэх нь зүйтэй гэж гишүүд дэмжлээ. Байнгын хорооноос гарах санал, дүгнэлтийг Улсын Их Хурлын нэгдсэн хуралдаанд Улсын Их Хурлын гишүүн Б.Наранхүү танилцуулна. 


Эдийн засгийн ил тод байдлыг дэмжих тухай хуулийн төслийн хэлэлцэх эсэх асуудлыг хэлэлцэж дууслаа. 

Түрүүний М.Зоригт гишүүний гаргасан саналаар, үгүй ээ наадах чинь манай ажилтан биш. Энэ Монгол ардын намын бүлгийн л нөхөд. За тэгэхээр яах вэ түрүүн М.Зоригт гишүүн санал гаргасан. Энэ Байнгын хороогоор тогтоол гаргаад, үүн дээр бас мэдээжийн хэрэг манай аж ахуйн нэгжүүдэд бол энэ санхүүжилт бол зайлшгүй шаардлагатай байгаа гэдгийг бол бүгд ойлгож байгаа. Бид нар энэ төсвийн тодотголыг хийхдээ ч гэсэн төсөв хийхдээ ч гэсэн үүнийг бол тогтоолоор гаргаж өгсөн. Гэхдээ бид бас энэ гаргасан шийдвэртээ хяналт тавьж ажиллах үүрэгтэй. Үүний дагуу бол санал, гомдол нэлээн гарч байгаа учраас хугацаатай өгье. Ажлын хэсэг гаргаад. Ажлын хэсгийн даргаар Л.Эрдэнэчимэг гишүүнийг томилъё. Тэгээд Л.Эрдэнэчимэг гишүүн ажлынхаа хэсгийг маш түргэн хугацаанд бүрдүүлээд, хамгийн ойрын хугацаанд шалгаад, тэгээд шийдвэрээ гаргая, тэгэх үү? Тэгээд тэр ажлын 5 хоногт ч юм уу багтааж хийгээд, тогтоолдоо тэгээд тусгая. Тэгээд түүн дээрээ тэрийг гартал бол энэ санхүүжилтийг түр зогсооё гэсэн тогтоол гаргая. Энэ тогтоолыг дэмжиж байгаа гишүүд, за Р.Амаржаргал гишүүн үг хэлье гэнэ. 

Р.Амаржаргал: - Үгүй ээ үгүй. Наадах чинь процессынхоо хувьд ч тэр, агуулгынхаа хувьд ч гэсэн нэг л болохгүй л байна л даа. Нэг хардсан, сэрдсэн, тэгэх гэж байгаа болов уу, ингэх гэж байгаа болов уу гэсэн бүх юм дээр үйл ажиллагаа явагдаад байна шүү дээ. 


Арай бас тэгж болохгүй л байх л даа. Ядаж тэр ном ёсоор нь явуулъя гэж байгаа бол Улсын Их Хурлын Байнгын хороогоор асуудлыг хэлэлцдэг процесс гэж байж байгаа шүү дээ. Хэд хоногийн өмнө нь асуудал нь тараагдсан байх ёстой билээ, тэрийг нь Улсын Их Хурлын гишүүд аваад тэрийг нь үзэж хараад, уншаад яах ёстой билээ, хэд хоног болох ёстой билээ гээд бүх юм нь байж байгаа шүү дээ. Ядаж тэр процессыг нь барь л даа. Тэгээд одоо өнөөдөр бид нар орж ирээд ингээд дахиад л нөгөө хүч тулгасан, дахиад л нэг юу яасан болоод, наадах чинь 2 талтай л асуудал шүү дээ. 

Яг нарийндаа ярих юм бол өчнөөн төчнөөн аж ахуйн нэгж байгууллагууд одоо болтол санхүүжилт байхгүй. Нарийн ярих юм бол бүр өнгөрсөн оноос хойш санхүүжилтгүй зогссон байж байгаа шүү дээ. Тэгээд тэр эдийн засаг түгжигдлээ, хаа хаанаа түгжигдлээ гээд тэгээд тэрийг шийдэх нэг арга нь бол вексель юм. Векселиэр дамжуулаад санхүүжилтийг нь хийе гээд ялангуяа хөдөө, орон нутагт байж байгаа, үйл ажиллагаа явуулсан аж ахуйн нэгж байгууллагууд ажлаа хийсэн, мөнгөө авах тухай л асуудал яригдаад байгаа шүү дээ. Иймэрхүү асуудал дээр бид нар нэг л тийм их л гоомой л хандаад байх шиг байх юм. Наадах чинь нэг ядаж процессынх нь дагуу явуулж болдоггүй юм уу л гэж асуумаар байна. 


Б.Болор: - За яах вэ Р.Амаржаргал гишүүн процесс ярьж байна. Чуулган бол өчигдөр нээгдсэн байгаа. Энэ санал, гомдлууд бол ерөөсөө сая энэ чуулганы нээлтийн дараа ч бол орж ирж байна. Тэгээд ер нь бол таны хэлээд байгаа үнэн. Гэтэл Байнгын хороо, Их Хурал шийдвэр гаргачхаад байхад өдий болтол энэ санхүүжилтийг хийхгүй явж байснаа, гэнэт одоо ингэж бөөнөөр гаргах гээд байна гэдэг санал, гомдол гараад байгаа шүү дээ. Тийм учраас л өнөөдөр бид нар үүнийг нэг ажлын нэг 5 хоногт багтаагаад бас нягтлаад ингээд юуг нь гаргая гэж байгаа юм. 


Өнөөдөр 8 сар гараад байхад өдий болтол яагаагүй байна шүү дээ. Гол нь тийм л учиртай юм. Санал хураая. Саяын саналыг дэмжиж байгаа гишүүд саналаа өгөөрэй. 10 гишүүн оролцож, 9 гишүүн дэмжиж санал дэмжигдлээ.


Төсвийн байнгын хорооны энэ өдрийн хуралдаанаар хэлэлцэх асуудал дууссан тул Байнгын хорооны хуралдааныг хаасныг мэдэгдье. Гишүүдэд баярлалаа. 

Дууны бичлэгээс буулгасан:

ПРОТОКОЛЫН АЛБАНЫ 

ШИНЖЭЭЧ




                               Д.УЯНГА

